
РИЗАЭДДИН ФӘХРЕДДИН ХЕЗМӘТЛӘРЕ – 
УКЫТУ-ТӘРБИЯ ЭШЕНДӘ  МӨҺИМ ЧЫГАНАКЛАР
Татар халкының күренекле фикер иясе, бөтен мөселман дөньясына  энциклопедик галим буларак билгеле мәгърифәтче-галим, педагог, журналист, рухани, Шәрык белгече һәм фәлсәфәче  Ризаэддин Фәхреддин милләтебез өчен бәяләп бетергесез иҗади мирас калдырган. Аның иҗаты бай һәм күпкырлы. 
Галимнең хезмәтләре безнең көннәрдә аеруча зур әһәмияткә ия һәм халык педагогикасының нигезен тәшкил итүче биниһая кыйммәтле чыганак. Укучыларның тәртибенә багышланган дәресләрендә Ризаэддин бине Фәхреддин: “Яшь буынны тәрбияләү эше – ул бик мөһим социаль мәсьәлә, һәм ул – укытучыларның һәм ата-аналарның даими игътибарын таләп итә”, – дигән фикер уздыра. Моңа дәлил итеп, аның тарафыннан тәрбия, әхлак мәсьәләләренә багышланган унбер исемдәге җитмештән артык китап язылуын күрсәтеп була. Бу – “Гаилә”, “Нәсыйхәт I” (Малайлар өчен), “Нәсыйхәт II” (Кызлар өчен), “Нәсыйхәт III” (Зурлар өчен), “Тәрбияле хатын”, “Тәрбияле ата”, “Тәрбияле бала”, “Тәрбияле ана”, “Әдәбе тәгълим”, “Әһле гыяль”, “Кыз балалар вә хатыннар өчен”.  Инкыйлабка кадәр барлык татар мәдрәсәләрендә тәртип, әдәп, әхлак, этика, эстетика дәресләре укытылган һәм Р.Фәхреддиннең әлеге китаплары шул дәресләрдә төп әсбаплар буларак файдаланылганнар.

Якташыбыз, Ш.Мәрҗанинең “Мөстафадел-әхбар...” китабы үрнәгендә Ризаэддин Фәхреддин үзенең “Юаныч” исемле күләмле китабын язган. Әлеге хезмәтендә ул түбәндәге мәсьәләрне күтәргән: әхлак, тәрбия, тормыш-көнкүреш, гаилә, никах, дуслык, дошманлык, сугыш, тынычлык, хөкүмәт һәм аның җитәкчеләре, дәүләт эшлеклеләре, борынгы һәм бүгенге вакытларыенда ислам хөкүмәтләренең тәхет вә мәркәз шәһәрләре исемлеге, тәмәке һәм аракының зыяны, яхшы холыклар, бозык һәм яман холыклар, милләт, фәлсәфә һәм аның тарихы һ.б., һ.б.ш.

Бала тәрбияләүдә – гаиләдән тыш мәктәпкә дә зур җаваплылык йөкләтелгәнен күрсәтеп, Р.Фәхреддин бу эштә мәктәпнең вазифасы нинди булырга тиешлегенә игътибарны юнәлтә: “...Балаларны мәктәпкә җибәрүдән максат нидә, беләсезме?.. Әлбәттә, дөрес вә гүзәл тәрбияләтүдер...

...Моннан аңлашылганча, мәктәпнең вазифасы да – фәкать гыйлем өйрәтү белән ген чикләнмичә, бәлки эченә җыелган балаларның күңелләренә гүзәл гадәтләр, тырышу, эшлеклелек, туганлык, гайрәт, инсафлылык, гүзәл холык, гаделлек, батырлык, җанлылык кебек яхшылык орлыкларын тәмам игътибар белән чәчү вә тәрбияләп үстерү булачактыр... ” 
“Алтыннан да кыйммәтле, оҗмах нигъмәтләреннән дә кадерле булган нәрсә – тәрбияле баладыр”, – дип язган Р.Фәхреддин үзенең “Тәрбияле бала” исемле китабында. Мәшһүр мәгърифәтче бала тәрбияләү мәсьәләләренә бик күп игътибар бирә. Шуңа да аның хезмәтләрен укыту-тәрбия эшендә куллану бик нәтиҗәле.
Сыйныф җитәкчеләре класс сәгатьләре өчен күп материалны Р.Фәхреддин хезмәтләренә нигезләнеп төзелгән “Балаларга үгет-нәсыйхәт” китабыннан алалар. Бу китаптагы үгет-вәгазьләр белән танышу укучыларга да бик ошый.  Әсбап һәрбер укытучының һәм тәрбияченең өстәл китабына әйләнде дисәм дә һич ялгышмам. Әлбәттә, әдәплелеккә өйрәтү бу дәресләр белән генә чикләнми. Әдәплелек кагыйдәләре һәм күнекмәләре гаиләдә, башка дәресләрдә, мәктәптән тыш эшләрдә, гомумән, балаларның бөтен эшчәнлегендә үзләштерелә. Бу дәресләрнең төп максаты – укучыларда халкыбызның буыннардан буыннарга күчеп килгән әхлакый сыйфатларын тәрбияләүгә юнәлдерелгән.  
Һәрвакытта да җәмгыять алдында яшь буынны киләчәктә таяныч булырдай итеп тәрбияләү бурычы торды. Сәләтле һәм шуның белән бергә югары әхлак сыйфатларына ия булган әдәпле шәхес тәрбияләү – мәктәп алдында торган төп бурычларның берсе.  Р.Фәхреддиннең хезмәтләре  гасырлар дәвамында тупланган, халык тәҗрибәсенә нигезләнгән һәм ул – югары әхлакый шәхес тәрбияләүдә мөһим чыганак. 

